
 
 
 

 
 

 

 
Cuira, ils 20 da zercladur 2026 

 

Communicaziun a las medias 
 
 

Radunanza da delegadas e delegads a Samedan 
Chasper Sarott nov president da la Lia Rumantscha 
 
Sonda, ils 20 da zercladur 2026, ha gì lieu a Samedan la radunanza da delegadas e delegads 
da la Lia Rumantscha. In dals puncts impurtants è stada l’elecziun substitutiva dal presidi da 
la LR. Las delegadas ed ils delegads da la LR han elegì Chasper Sarott sco nov president da 
la LR. En pli han ellas ed els era elegì Leo Thomann sco nov suprastant. In ulteriur tema da 
la radunanza è stà il nov model d’organisaziun. 
 
Sonda, ils 20 da zercladur 2026 èn 98 delegadas e delegads sco era giasts stad:as preschent:as a 
la radunanza da la LR a Samedan. Ella ha gì lieu en preschientscha da Gian Reto Melchior, 
represchentant da la vischnanca da Samedan, ed il cusseglier guvernativ Jon Domenic Parolini. 
 
Elecziuns 
Cun 47 da 49 vuschs valaivlas è Chasper Sarott vegni elegì sco nov president da la LR. A partir 
dad immediat succeda el ad Urezza Famos, l'anteriura copresidenta. Dapi l’onn 2022 ha ella 
presidià l’organisaziun ensemen cun Gianna Luzio che ha demissiunà l’atun 2025. 
  
Chasper Sarott da Sent ha lavurà sco diplomat ed ambassadur en differents pajais sco il 
Libanon, la Pologna, il Madagascar e la Republica democratica dal Congo. Dapi l’onn passà è 
Chasper Sarott vicedirectur e schef dal persunal dal Departament federal dals affars exteriurs 
(DFAE). 
 
Las delegadas ed ils delegads han pudì tscherner tranter duas candidaturas. Dasper Chasper 
Sarott han era candidà Urezza Famos e Bernard Maissen, oriund da Trun, per in copresidi. 
Guardond enavos sin ses temp d’uffizi, è Urezza Famos persvasa che las midadas iniziadas e 
pretendidas da differentas varts sajan stadas necessarias e giavischa a la LR “bun viadi”. 
 



 
 
 

 
 

 

Plinavant ha la radunanza elegì Leo Thomann sco nov suprastant. El succeda a Patric Vincenz 
sco represchentant da l’Uniun Rumantscha Grischun Central en la suprastanza da la Lia 
Rumantscha. Thomann è selvicultur pensiunà, anteriur president da la vischnanca da Surses ed 
actualmain president da l’Uniun rumantscha da Surmeir (URS). 
 
Discussiun davart il nov model da la LR 
Discussiuns intensivas ha chaschunà la moda da communitgar il nov model d’organisaziun da 
la LR. En quest connex ha la suprastanza da la LR renconuschì d’avair sutvalità l’impurtanza da 
la denominaziun da la plazza directiva da la LR. Ella ha resguarda ils resuns e cumplettà la 
funcziun dal parsura da la direcziun cun la funcziun operativa da “secretari:a general:a”. Questa 
funcziun è tenor ils tschentaments da la LR responsabel final per l’entir manaschi da la LR.  
 
Activitads 2027  
In ulteriur tema da la radunanza da delegadas e delegads da la LR èn stadas las activitads ed il 
preventiv per l’onn 2027. In dals projects impurtants è il giubileum “500 onns lingua scritta”. 
Ensemen cun la vischnanca Zuoz organisescha la LR la stad 2027 differentas activitads da 
giubileum – in'occasiun per celebrar cuminaivlamain la lingua rumantscha scritta, ma era per sa 
barattar davart il passà, la situaziun actuala ed il futur da la lingua. 
 

 
Persunas da contact 

Andreas Gabriel, secretari general / parsura da la direcziun, Lia Rumantscha, 
andreas.gabriel@rumantsch.ch, 079 650 83 89 

Marcus Albin, responsabel communicaziun e marketing, Lia Rumantscha, 
marcus.albin@rumantsch.ch, 081 258 32 24 

